
[bookmark: _GoBack]ВЫВУЧЭННЕ ГІСТОРЫІ АРХІТЭКТУРЫ ЯК СРОДАК ЭСТЭТЫЧНАГА ВЫХАВАННЯ

Калісьці ў вершы “Беларуская песня” Уладзімір Караткевіч пытаўся: дзе мой край? І даў вычарпальны адказ:
Там, дзе вечную песню пяе Белавежа,
Там, дзе Нёман на захадзе помніць варожую кроў,
Дзе на ўзвышшах Наваградскіх дрэмлюць суровыя вежы
І вішнёвыя хаты глядзяцца ў шырокі Дняпро.
Ты ляжыш там, дзе сіняя Прыпяць ласкава віецца, 
Дзе Сафія плыве над Дзвіною, нібы карабель. 
А зараз паспрабуем разам з пісьменнікам выправіцца ў падарожжа па гісторыі айчыннай архітэктуры, пазнаёміцца з найбольш яркімі, выдатнымі помнікамі нашай далёкай і блізкай мінуўшчыны. Слова архітэктура, ці дойлідства, мае некалькі значэнняў, аднак нас цікавіць тое, у якім аб’ядноўваюцца паняцці мастацкай творчасці і будаўніцтва, кампазіцыйна-вобразныя сродкі і прыёмы, мастацкая выразнасць, з дапамогай якіх фарміруецца прасторавае асяроддзе для жыцця і дзейнасці чалавека. Агульнавядома, што навакольны свет чалавека напоўнены сведкамі ягонай гісторыі, вынікамі яго дзейнасці, помнікі  матэрыяльнай і духоўнай культуры распавядаюць нам пра даўно мінулыя падзеі і іх удзельнікаў, пра перамогі і паражэнні. Але,  бадай, найвялікшым сведкам гісторыі з’яўляецца архітэктура. Яна адлюстроўвае не толькі этапы развіцця народа, але і яго духоўныя і мастацкія памкненні, асаблівасці творчасці і светапогляду. Нездарма нехта з вялікіх сказаў, што архітэктура – гэта застылая музыка стагоддзяў. М.В. Гогаль дадаваў: “Архітэктура – гэта таксама летапіс свету. Яна гаворыць тады, калі ўжо маўчаць і песні, і паданні”. І сапраўды, старажытныя гарадзішчы, непрыступныя замкі, велічныя касцёлы і цэрквы-крэпасці, цудоўныя палацы – усе яны, гарманічна ўпісаныя ў прыродны ландшафт, адлюстроўваюць багатую беларускую гісторыю, нацыянальны характар і асаблівасці  нашай зямлі, якая воляю лёсу апынулася на перакрыжаванні шляхоў з Захаду на Усход, з Поўначы на Поўдзень. Для айчыннай архітэктуры, якая ўвабрала ў сябе і заходнееўрапейскія тэндэнцыі, і нацыянальныя традыцыі, асноўнай рысай на ўсім працягу яе існавання была шматстайнасць. Амаль дзесяць стагоддзяў беларускага дойлідства, мноства помнікаў і славутых мясцін, разнастайнасць стыляў і накірункаў, горадабудаўнічыя ансамблі – усё гэта наш архітэктурны набытак, часамі страчаны, але не забыты. Мы запрашаем (на занятках па “Культуры Беларусі” і “Беларусазнаўстве”) зрабіць займальнае падарожжа ў часе, аднавіць ход  архітэктурнай гісторыі Беларусі, прасякнуцца гонарам і захапленнем талентам нашых продкаў, якія стваралі велічныя і цудоўныя храмы, замкі, палацы, гарады. На працягу сваёй гісторыі беларускі народ стварыў высокаразвітую і арыгінальную архітэктуру. Яе найлепшыя помнікі адлюстроўваюць асаблівасці і важнейшыя  архітэктурна-мастацкія плыні і дасягненні сваёй эпохі, сведчаць пра практычную мудрасць і мастацкае майстэрства беларускіх дойлідаў. Гэта своеасаблівы летапіс народа, яркае сведчанне ягонай славы. У лепшых творах архітэктуры, якія захаваліся да нашых дзён, увасоблены найважнейшыя гістарычныя падзеі. У іх адлюстраваны гістарычны лёс народа, развіццё, барацьба за будучыню. Без вывучэння і дэталёвага высвятлення сутнасці спадчыны мінулага немагчыма ўявіць гісторыю чалавечага грамадства, растлумачыць шляхі яго развіцця. Помнікі дапамагаюць высветліць заканамернасці грамадскага развіцця, яго рухальныя сілы, даюць мажлівасць глыбей асэнсаваць сучаснасць і вызначыць шляхі ў будучыню.
Гісторыя жорстка абышлася з многімі помнікамі на тэрыторыі Беларусі. Беларуская зямля неаднойчы станавілася арэнай разнастайных ваенных падзей, палітычнай і рэлігійнай барацьбы, у выніку якіх разбураліся здабыткі стваральнай працы, у тым ліку і помнікі архітэктуры. Суровы гістарычны шлях Беларусі адзначаны вялікай колькасцю помнікаў, якія ўвекавечылі значныя падзеі з жыцця не толькі нашага народа, але і нашых суседзяў.
Старадаўнія помнікі архітэктуры, нягледзячы на страты і разбурэнні, застаюцца найкаштоўнейшай культурна-гістарычнай спадчынай, створанай розумам і працай людзей на працягу многіх гістарычных эпох. Унікальныя будынкі былых палацаў і сядзібных комплексаў, малыя архітэктурныя формы, паркі з рэдкімі раслінамі былі створаны ў духу вялікіх мастацкіх стыляў, архітэктурных школ, адлюстроўваючы побыт, традыцыі, духоўны свет многіх пакаленняў. Гэта бясцэнныя помнікі часу. На жаль, радасць зносін з мінулым пастаянна азмрочваецца сучасным станам помнікаў даўніны, іх паступовым разбурэннем. На месцы большасці помнікаў – руіны падмуркаў, зараснікі хмызняку, быльніку. Нават зрабіўшыся помнікамі гісторыі, культуры і прыроды, яны працягваюць разбурацца. Разбураюцца яны ад часу, безгаспадарнасці, халатнасці, абыякавасці, адсутнасці фінансавання і іншых прычын. Але найбольш за ўсё – з-за адсутнасці ў душы нашай глыбокай павагі да гістарычнай памяці. Чалавек, які не ведае сваё мінулае і не цэніць яго, – непаўнавартасны член грамадства.
Без элементарнага разумення і догляду гіне любое чалавечае стварэнне. Праблема архітэктурных помнікаў – гэта не настальгія. Мы не проста губляем старажытныя аб’екты, мы губляем сваё багацце, годнасць, апаганьваем памяць. Памяць пра мінулае з’яўляецца своеасаблівай нацыянальнай энергіяй, якая дае сілы для  дальнейшага існавання і развіцця. Кожны народ павінен мець  сваю гістарычную памяць, захоўваць яе для будучых пакаленняў, выхоўваць нацыянальную самасвядомасць, якая дазваляе далучыцца да нацыянальнага багацця мінулага і сучаснага, да культуры і мовы, якая прывівае любоў да роднага куточка, да Радзімы. Альтэрнатывы ў даўніны няма! Культурна-гістарычную спадчыну нельга згубіць! Гэта адно з самых каштоўных багаццяў нацыі.
У сваёй практычна-пачуццёвай дзейнасці , ва ўзаемадзеянні з навакольным светам чалавек уступае з імі ў асаблівыя адносіны, якія лучацца з духоўна-эмацыянальным успрыманнем сусвету і выклікаюць у чалавека адчуванне камфорту або дыскамфорту, якое звычайна выражаецца паняццямі “прыгожа – непрыгожа “, “падабаецца – не падабаецца”. Гэтыя асаблівыя адносіны атрымалі назву “эстэтычных”, а тое агульнае, што ўласціва для ўсіх прадметаў і з’яў, адлюстравана ў даволі шырокім паняцці “эстэтычнае”.
Будынкі і збудаванні, утвараючы неад’емныя элементы паўсядзённага жыцця, нярэдка вызначаюць і вобразную своеасаблівасць чалавека. Яны служаць не толькі для ўладкавання рэчыўнага свету ў адпаведнасці з мастацкімі праграмамі, але становяцца і сродкам выражэння жыццёвай пазіцыі спажыўца і яго сацыякультурнай арыентацыі. Архітэктура адрасавана для шырокіх слаёў насельніцтва, уплываючы на агульны ўзровень эстэтычнай свядомасці. Аднак масавая свядомасць не заўсёды гатовая ўспрымаць эстэтычную каштоўнасць. Эстэтыка, сапраўдная прыгажосць, якой вясковец вучыўся ў прыроды, свабодна пераходзіла ў архітэктурныя формы, у прадметы побыту і прыкладнога мастацтва.
Архітэктура – працэс узаемадзеяння чалавека з прыродай, падчас якога архітэктурная дзейнасць пераўтварае натуральнае (прыроднае) навакольнае асяроддзе і спажывае яго ў выглядзе штучнага (архітэктурнага). Архітэктура нарадзілася і сфармавалася як спецыфічная грамадская з’ява і спецыфічная грамадска-чалавечая практыка ў сувязі з адметным характарам узаемадзеяння чалавека з навакольным прыродным асяроддзем.
Нягледзячы на ўсе складанасці архітэктурнай практыкі яе сутнасць заўсёды нязменная: пераўтвараць “рэчы ў сабе” (прыродны матэрыяльны свет) у “рэчы для нас” (штучнае матэрыяльнае асяроддзе). Інакш кажучы, архітэктура паводле сваёй сутнасці была і застаецца працэсам пазнання і пераўтварэння матэрыяльнага свету.
Спасцігнуць багацці мінулага дапамагае знаёмства з помнікамі дойлідства, бо ў іх адлюстраваны не толькі мясцовыя асаблівасці, але і традыцыі агульнаеўрапейскія. Іх вывучэнне – досвед набыцця асабістага вопыту, мажлівасць сацыялізацыі студэнтаў, уцягванне іх у дзейнасць нароўні з дарослымі. Інакш кажучы, гэта магутны выхаваўчы фактар, сродак развіцця патрыятызму, любові да сваёй малой радзімы і прышчэплівання эстэтычнага пачуцця прыгожага. Гэта асабліва актуальна ў нашы дні, калі краіна і грамадства знаходяцца на пераломе, калі разбураюцца многія старыя стэрэатыпы. У гэтых умовах усё большае значэнне набывае задача гуманізацыі сістэмы адукацыі як школьнай, так і вышэйшай, пераход ад тэхнакратычнай да цэласнай карціны свету. Матэрыялы з гіторыі архітэктуры можна з поспехам выкарыстоўваць на ўроках гісторыі, геаграфіі, беларускай літаратуры і мовы. Вынікам такой сумеснай працы будзе фармаванне паспяховай асобы, здольнай адэкватна глядзець на сённяшні свет праз прызму мінулага, рыхтаваць яе да самастойнага жыцця.Апавядаючы пра гісторыю замкавага дойлідства Беларусі, мы звяртаем увагу студэнтаў на сталыя традыцыі гэтага віду мастацтва, на спалучэнне ў ім як заходнееўрапейскіх адметнасцяў, так і мясцовых, адзначаем, што замкі служалі не толькі для абароны, а для жыцця. Гэта абумовіла іх унутранаю аздобу, якая грунтавалася на мясцовых традыцыях. Гэта выключна добра можна паказаць на аздабленні Мірскага замка (ХVІ), Нясвіжскага палацава-паркавага комплекса. Выключнае ўздеянне на студэнтаў аказвае знаёмства з храмамі абарончага характару, пашыранымі на беларускіх землях у ХV – ХVІІ стст. Сапраўднымі жамчужынамі помнікаў гэтага тыпу з’яўляюцца Сынковіцкая царква-крэпасць, Мураванка, касцёлы ў Ішкалдзі, Камаях, Спаса-Праабражэнская царква ў Заслаўі. Такім чынам вывучэнне айчыннай архітэктуры садзейнічае эстэтычнаму і патрыятычнаму выхаванню.


